
Ụmị 

Nchọcha a lebara anya na nghọta ndịna dị ka atụtụ mmetụtara agụmagụ. Mbunuche nchọcha 
a bụ ịkọwara ihe bụ nghọta ndịna, ịkọwapụta ụdị nghọta ndịna dị iche iche e nwere nakwa iji 

ọmụma atụ kọwapụta nghọta ndịna. Ụdịrị nchọcha a ga-abụ sọvee nkọwasị ka a ga-eji mee 

nchọcha a. Odee gbara ndị nkuzi nwoke na nwaanyị na-akụzi Igbo n’Abakaliki ajụjụ ọnụ iji 
nweta ngwa oji rụọ ọrụ. Atụtụ nchọcha a gbasoro bụ atụtụ ndokọ nke onye tụpụtara ya bụ 

Levi-Strauss.  Nchọcha a chọpụtara na nghọta ndịna bụ ụzọ mmadụ nwere ike i si nwee 
mmetụtara ma ọ bụ chee echiche gbasara ihe bụ ezi okwu n’ekwuputaghị ya etu ahụ kpọm 

kwem. Ụdị nghọta ndịna dị iche iche e nwere gụnyere: nghọta ndịna ụbụbọ, nghọta ndịna 

skala, nghọta ndịna usoro mmekọrịta, nghọta ndịna ọha, na nghọta ndịna pụrụ iche. Nghọta 
ndịna ndị a niile e nwere gbadoro ụkwụ na naanị abụọ n’ime ha. Ha bụ nghọta ndịna ụbụbọ 

na nghọta ndịna usoro mmekọrịta. Alo odee maka nchọcha ọdịnihu bụ ka onye nchọcha ọzọ 

lebaa anya na nkọcha ụfọdụ ndị ọka mmụta nyere ụdị nghọta ndịna dị iche iche ma dee ya 

n’asụsụ Igbo. Ọzọ, ka odee ọzọ gụọ otu agụmagụ ma ọ bụ abụọ ma chọpụta nghọta ndịna dị 

iche iche dị n’ime ha. 
 

Abstract 

This research looks at implicature as a literary theory. The objectives of this research is to 

exray the meaning of implicature, the various types of imlpicatures. Various examples of 

imlpicature were used to fully explain implicature. The research design used for this work is 
descriptive survey research design. The theory used for is research is mythical theory. Oral 

interview and relevant texts were used for data collection in this reseach. The male and female 
teachers teaching Igbo Language at Abakaliki were used for this research. The research 

observed that implicature is a way of saying something without fully expressing in that sentence 

what is in your mind, the exact or the true meaning of that sentence. It involves making a 
sentence that has more than one meaning without bringing out the exact meaning of the 

sentence. The research observed that we have the following type of literary implicature: 
conventional implicature, scalar implicature, conversational implicature, generalized and 

particularized implicature. The above types of implicature has their root based on only two 

types of implicature namely: conventional and conversational implication. The researchers 
recommend that subsequent reseachers should look into the various critiques of the different 

types of implicatures. Again, further researchers should read one or more literary text and find 
out the literary implicatures in them.  

Mmalite  
Nghọta ndịna bụ usoro iwu mmebe nke onye wubere ya bụ Grice na Semina a kpọrọ “William 

James Lectures” nke gafegoro afọ iri atọ. Grice ji atụtụ a gosipụta ọmụma atụ n’ịgbasa akụkọ 

ebe echiche okwuu karịrị nghọta mmetụtara agụmagụ dị n’okwu ahụ o kwupụtara. Ọmụma atụ; 
ọ bụrụ na o nwere enyi nke na- ata ọkwụrụ Bekee (paw-paw) m wee jụọ ya ajụjụ dị ka. Kedu 

ọnọdụ ụtọ/isi ọkwụrụ bekee ahụ? Enyi m nwere ike nye m ọkwụrụ bekee, ahụ ka m tabiri/tatụ. 
Site n’inye m ọkwụrụ bekee ahụ ka m tatụ, nke a gosiri na o chere na m chọrọ ịtatụ obere. E 

nwere m ike jụ ịtatụ ma sị ya na ntinye uche m (implied meaning). 

1. abụghị na m chọrọ ịtatụ 
2. oh!  agụụ anaghị agụ m.  

 

Nsogbu nchọcha    

Nchọcha dị oke mkpa maka n’ọtụtụ ndị megoro nchọcha n’isi okwu a mere ya n’asụsụ bekee 

(English). O nweghị onye mere ya n’asụsụ Igbo nke e ji enwe onye ji atụtụ ndokọ mee nchọcha 
n’isi okwu akpụ n’ọnụ. 

 

Mbunuche nchọcha 

Mbunuche nchọcha a bụ ileba anya na nghọta ndịna dị ka o si metụta agụmagụ. Mbunuche 
nchọcha a kpọm kwem bụ; 

1. ịkọwa ihe bụ nghọta ndịna.  

2. ịchọpụta ụdị nghọta ndịna dị iche iche. 
3. ịjị ọmụma atụ kọwapụta nghọta ndịna 

 
 

Ntulegharị ederede 

Jacob (2001) kọwara nghọta ndịna dị ka nka ọrụ aka n’ime amụmamụ asụsụ ndịnọ ọrụ nke na-
egosipụta ihe ihe e kwuru ekwu pụtara n’ihe ọzọ o nwere ike ịpụta. Ọ kọwara na e si na ngwa 

nweta mkpụrụ okwu a na-akpọ nghọta ndịna. Nke nghọta ya na mbụ pụtara ịpịaji ihe banyere 
n’ihe, nke a ga-ekpugherịrị ka o wee kwe nghọta. Mkpụrụ okwu a n’asụsụ Latin pụtara. 

‘to imply’  - (to fold) - ịpịaji  

‘plicature’ – (unfold)  - ikpughe 
 

Ihe kpatara amụmamụ asụsụ ndịnọọrụ ji nwee mmasị pụrụ iche n’atụtụ nghọta ndịna bụ maka 
na ọ dị n’usoro n’iwu ama ama nke enweghị ike ijide n’ike n’iwu dị mfe n’amụmamụ echiche 

na usoro okwu.  

 
 Searle (1991) na Patrick na Suzzane (2015) kọwara nghọta ndịna dị ka ụzọ mmadụ nwere ike 

i si nwee mmetụtara ma ọ bụ chee echiche gbasara ihe bụ ezi okwu n’ekwupụtaghị ya etu ahụ 
kpọm kwem. O nwekwara ike bụrụ ihe mmadụ nwere ike ịghọta n’ihe okwuu kwuru nke 

akọwachaghị ya etu ahụ kpọm kwem. O ji ̣ọmụma atụ a kọwapụta nkọwa ya gbanyere nghọta 

ndịna. 
 

Ọmụma atụ 1 
(1) Ọtụtụ ụmụ akwụkwọ anyị bịara na be onye isi. 

       Nghọta ndịna: Ụfọdụ ụmụ akwụkwọ anyị abịaghị na be onye isi. 

   (2) Ọtụtụ ndị nkuzi anyị bịara oriri nwa. 
       Nghọta ndịna: Ọ bụghị ndị nkuzi anyị niile bịara oriri nwa.  

Nke a pụtara na nghọta ndịna na-ekwu ihe n’ụzọ gbagọrọ agbagọ (indirectly). Site n’ihe e 
kwuru, mmadụ amarala nke bụ ezi okwu n’agbanyeghị n’ekwụghị ya kpọm kwem n’ụzọ kwụ 

ọtọ.  

Ọmụma atụ: 2 
1. Ajụjụ: Kedu mgbe ị ga-anọ n’ụlọ ka mụ na gị nwee ike ihu? 

      Aziza: I ma na echi bụ ụbọchị mbụ n’izu ụka. 

 

Nghọta ndịna 

  O nwere ike ọ bụrụ na ụbọchị monde niile na ọ na-eji ya alọghachite n’ebe ụlọ ya.  
 O nwekwara ike ọ bụrụ na ọ na-eji ya aga nzụkọ ndị ụka nke onye ọ bụla maara nke ọma. 

 O nwere ike ọ bụrụ ụbọchị a maara ama maka inwe nzụkọ n’ụlọ akwụkwọ. 

 
  Ọmụma atụ: 3 

 1. Ajụjụ: Kedu ihe na-akụ? 
    Azịza: Ugbu a ka ụmụ akwụkwọ gbasara  

     

Nghọta ndịna 
   O nwere ike ọ bụrụ na o nwere oge onye ọ bụla maara ụmụ akwụkwọ ji agbasa. 

 
N’anya ndị mmadụ, echiche azịza a ezuchaghị oke nwere ike bụrụ ezigbo azịza. Mbah, Mbah, 

Ikeokwu na ndị otu ha (2013) kọwara nghọta ndịna dị ka ihe pụtara mgbe e nwechara mkparịta 
ụka nke na-agbaso ma ọ bụ agbasoghị iwu ụbụbọ.  Ikeokwu (2016) na nkuzi ya kọwara na 

n’ime nkata ma ọ bụ okwu niile anyị na-ekwu, anyị ga-ahụta ọtụtụ ntụgharị echiche edoghị 

anya nke anyị nwere ike ịtụpụta ọtụtụ nghọta sitere na ya. Nghọta ndịna na-etinye nghọta n’ime 
amụmamụ echiche na asụsụ nke onye. 

 
 Grice (1989) kọwara nghọta ndịna dị ka mpụtara nke karịrị ihe e kwuru. Nkọwa ya nyere aka 

nke ukwu n’ịkọwapụta ụdịdị nghọta ndịna ụda ‘new Griceans’. Ndị ọka mmuta atụtụ dị mkpa 

azaghachịla nkọwa a site n’ ịrụtụ aka n’ịkọwa ndị iche dị na nghọta nsina na nghọta ndịna karịa 
atụtụ nghọta ndịnan a nghọta nsina. N’otu aka ahụ, ha lebara anya nke ukwuu n’atụtụ nghọta 

ndịna karịa n’atụtụ nghọta nsịna. Ihe kpatara nsogbu a bụ maka na nghọta ndịna na nghọta 
nsịna nwere ka ha si gafe oke ha dị iche iche site na nkọwa. Ihe ọ pụtara bụ na nghọta ndịna 

nwere ọtụtụ ihe ọ chọrọ ka ọnụụ mara nke okwuu ekwuputaghị na mmetụtara agụmagu.  

 
Grice (1989) kọwara na e nwere ahịrị okwu nke nghọta mmetụtara agụmagụ ya pụtara na e 

nwere ike iji ‘p’ gbasaa akụkọ nke n’ abụghị ntụgharị uche nke ‘p’.  Jacob (2001) kọwara 
nghọta ndịna dị ka mmekọrịta uche nso dị n’etiti ntụgharị uche abụọ.  Ka e nye ntụgharị  uche 

a (propostion) akara dị ka ‘P’ na ‘b’. Uchenso (logical) ndịna bụ mmekọrịta ma ọ bụrụ p’ma ọ 

bụ ‘b’. Ọmụma atụ ọ bụrụ na m nwere ụgbọ ala m chọrọ isa asa, ma nwekwaa nwatakịrị nwere 
ike ịsa ụgbọ ala ahụ ma ọ bụrụ na o nwee obere ihe nrata. Ịsa ụgbọ ala, ga-enwe akara ‘P’.  M 

ga-azụtara gị akwa, ga-enwe akara ‘b’.Uchenso ahịrị okwu ga-abụ  P - b nke pụtara  
Ọ bụrụ na ị sara m ụgbọ ala, m zụtara gị akwa.  

 

Ọmụma atụ 4 
Ọ bụrụ na m nwere igwe okwu ma nwekwaa nwatakịrị na-agụ akwụkwọ na kọleji.  E nwer m 

ike itụnye obere nrata iji mee ka o gee ntị mee ihe okwuu na- ekwu. Igbaa onye nke mbu, ga-
enwe akara ‘p’ m ga-enye gị igwe okwu, ga- enwe akara ‘b’. Uche nso ahịrị okwu a ga-abụ, 

‘p’ nke pụtara na ịgbaa onye nke mbu, m ga - enye gị ekwe ntị. Nkọwa a nyere aka nke ukwuu 

iji kọwapụta ihe bụ oke n’etiti amụmamụ echiche na amụmamụ asụsụ ndị na ọrụ. N’agbanyeghị 
na nke a edochaghị anya nke ọma, o doro ọha anya na ọ dabara n’amụmamụ echiche ebe ọtụtụ 

nghọta dị n’ okwu ahụ dabara n’ amụmamụ asụsụ ndị na ọrụ. Ọ sị na ọ bụrụ na e nwee nghọta 
ndịna usoro mmekọrịta na a ga-enwe nghọta ndịna ma nwekwaa usoro nghọta . Nghọta ndịna 

dị iche n’ihe ihe ga-abụ ma ọ bụ ihe e chere ọ ga-abụ n’amụmamụ asụsụ. Ọ sị na a bịa na 

nghọta ndịna usoro mmekọrịta na ọ bụghị iwu na ahịrị okwu ahụ ga-abụrịrị ezi okwu.  

Ntulegharị nchọcha ahụbarama 
Omekwu (2016) emeela nchọcha gbasara nghọta ndịna ụbụbọ. Mbunuche ya bụ ileba anya na 

nghọta ndịna ụbụbọ. Ọ rụtụrụ aka na ndị iche dị n’etiti uche nso na nghọta ndịna ụbụbọ. Ọ 

chọpụtara na e nwere ndị iche dị n’etiti nghọta ndịna ụbụbọ na nghọta ndịna uchenso. Ọ sịrị na 
nghọta ndịna ụbụbọ gbadoro ụkwụ n’ụzọ mmadụ si ghọta ihe e kwuru na ihe anyị tụru anya na 

ị ga-anụ mana nghọta ndịna uchenso abụghị iwu na ọ ga-ekwenye n’ihe anyị na-ahụ n’obibi 
ndụ anyị kwa ụbọchị. Ọ chọpụtara na nghọta ndịna uchenso na etu anyị si ebi ndụ anyị kwa 

ụbọchị anaghị ahụta ihe n’otu ụzọ. Ọ chọpụtara na e nwere iwu anọ na-achị ụbụbọ nke gụnyere 

iwu okwukwu ezi okwu, iwu nhanole, iwu ndabere na iwu ndomanya. 
 

Jacob (2001) emeela nchọcha gbasara nghọta ndịna. Ọ chọpụtara na e nwere ụdị nghọta ndịna 
abụọ gbara ọkpụrụkpụ nke gunyere nghọta ndịna ụbụbọ na nghọta ndịna usoro mmekọrịta.  

Nchọcha ya dabara na nke Omenkwu (2016) nke na-akọwa na uchenso anaghị abụcha ezi 

okwu, na ọ naghị adaba n’iwu anyị na-enye gbasara obibi ndụ anyị. Thomas (1996) na nchọcha 
ya gbasara nghọta ndịna chọpụtara na ndị mmadụ na-arụ ọrụ na-eche na e nwere iwu e ji aza 

ajụjụ a jụrụ ha. Nke a mere ndị mmadụ ji enye azịza ọ bụla masịrị ha. Ọ chọpụtara na ụdị azịza 
a anaghị akọwacha uchenso nke ọma, nke o ji akọwa amụmamụ echiche kama ọ na–akọwa 

amụmamụ asụsụ ndịnọrụ nke ọma. Odee kọwara nghọta ndịna dị ka mmadụ ikwu ezi okwu 
n’ụzọ ọzọ n’apụtaghị ihe kpọm kwem. Nghọta ndịna nwere ike ị bụ mmadụ ime ahịrị okwu 

nke juputara n’ọtụtụ echiche nke nwere ike ịgbaso iwu ma ọ bụ ghara ịgbaso iwu. Ahịrị okwu 

a nwere ike dobe otu iwu ma megide iwu nke ọzọ. Odee ga-atule nghọta ndịna dị ka uche 
/echiche ode nke mpụtara ya karịrị otu. 

 
 

Atụtụ nchọcha  

Atụtụ dabara na nchọcha a a bụ atụtụ ndokọ. Nna atụtụ a bụ Levi-Strauss. Mbah (2014) kọwara 
na atụtụ a na-eleba anya ka e si ha zie ewumewu agụmagụ tụmadị nke akọmakọ. Ha na-akọwa 

na agbụrụ dị iche iche nwere ka ha si ahazị akụkọ ụwa ha. Ọtụtụ n’ime usoro ndị a zuru ụwa 
niile ọnụ. E nwere ụdị nhazị abụọ n’atụtụ ndokọ akọmaḳ. Nke izizi bụ usoro aka mgba, ya bụ 

etu agwara akọmakọ abụọ si azọ ụzọ. Agwara ndị a nwere ike ị bụ mma nye njọ, agwa ọma 

nye agwa ọjọọ, nrube isi nye nnupu isi, ike nye ngwụ agha wee dịịrị gawa. Atụtụ na-akọwa na 
ịrụ arụmụka ndị a na-esite na mba ụwa dị iche iche. Nke abụọ bụ nke Vladimir Propp mara. 

Propp tulere agwa dị n’akụkọ, ọrụ ha na-arụ, na etu e si hazie ha. Etu e si hazie ha n’usoro 
metụtara ebe ọrụ ma ha na- abịa n’ akụkọ, etu ha si abịaghachị nakwa etu ha si efu mgbe e 

mere nke a. 

 
Atụtụ a na-atụ atụmatụ atọ, nke mbụ bụ na akụkọ ọ bụla na-enye agwa dị na ya bụ akụkọ ọrụ. 

Ọ bụ ọrụ aka a ka a na-akpọ ọrụ agwa akụkọ. Nke abụọ bụ na ọ bụ ụdịdị ọrụ agwa na-arụ na-
ekwu ụdị akụkọ a na-akọ maka ya. Nke atọ bụ na ọrụ agwa na-arụ n’akụkọ ifo ga-enwerịrị ọnụ 

ọgụgụ dị an̄aa.  Ndị atụtụ ndokọ na-akọwa na akụkọ ọ bụla kwesịrị inwe usoro ndokọ ama ama 

nke mere na e kwesịghị ileba anya n’ihe na-emegasị n’obodo iji tulee ya. Ndị atụtụ a tụmadị 
Saussure na-esi agụgọ na asụsụ nwere iwu na-achịkwa ya nke mere na ode ọ bụla ga-agbaso 

ya n’ide ụdị agụmagụ o zubere ide.  
 

Usoro nchọcha 

Odee gbasoro usoro sovee nkọwa nke Nwogu (2015) na Ojobor (2008), nke gbadoro ụkwụ 
n’ịchọpụta ihe dị adị, kọwaa ya ma nye ya echiche n’ ụzọ kwesịrị ekwesi. Odee ji ya nyochaa 

nghọta ndịna dị ka atụtụ mmetụtara agụmagụ.                                                      

Ntụcha data 
Udị nghọta ndịna dị iche iche  

      Jacob (2001) kọwara nghọta ndịna ise. Ha gụnyere 

1. Nghọta ndịna ụbụboọ (conversational implicature) 
2. Nghọta ndịna ọha (generalized implicature) 

3. Nghọta ndịna skala (scalar implicature) 
4. Nghọta ndịna pụrụ iche (particularized implicature) 

5. Nghọta ndịna usoro mmekọrịta (conversational implicature) 

 
Ọ gara n’iru kọwaa na nghọta ndịna pụrụ iche ụbụbọ (particularized conversational imlpcature) 

ka a na-ejikarị arụ ọrụ n’ọtụtụ ebe. Nke a bụ maka na e nwere ọtụtụ ndina (content) na ụdịrị 
okwu karịa nghọta ndịna ọha ụbụbọ (Generalized Conversational implicature) 

 

Kent Bach kwuru na nkọwa gbasara ihe mmadụ kwuru n’ọtụtụ nghọta nwere ike isi n’ okwu 
ahụ pụta tụmadị nghọta ndịna usoro mmekọrịta. Ọ sị na, Onye tụpụtara nghọta ndịna usoro 

mmekọrịta bụ nwamadi a kpọrọ Frege. Ọ sị na naanị ihe Grice mere bụ ịbụ echiche ma ọ bụ 
uche aha. Omekwu (2016) kọwara nghọta ndịna dị ka nchịkọta ihe e kwuru n’ime ahịrị okwu 

na ihe e kwuru n’ime ahịrị okwu pụtara ka a na–akpọ nchịkọta mkpa ihe e kwuru. Nghọta ndịna 
metụtara ọtụtụ ụzọ dị iche iche e nwere ike isi kọwapụta mmetụtara agụmagụ ndị ekwuputaghị 

ekwupụta. Ọ kọwara nhọta ndịna dị ka nke nwere mmetụta site n’ihe eserese a. 

 

Nchịkọta ihe e kwuru 

 

Ihe e kwuru     Nghọta ndịna 

 

 

Nke a bụghị usoro mmekọrịta Usoro mmekọrịta   

 

Ụbụbọ   Nke a bụghị ụbụbọ 

Nghọta ndịna metụtara ọha   Nghọta ndịna pụrụ iche 

(Ebe nnweta eserese a bụ na (Omekwu 2001)  
 

Odee kọwara nghọta ndịna dị ka mmadụ ikwu ihe bụ ezi okwu n’ụzọ ọzọ n’apụtaghị ihe kpọm 
kwem. Odee ga–atule nghọta ndịna dị ka uche/echiche ode mpụtara ya karịrị otu                                                                         

Grice (1975, 1989) kwuru na e nwere ụdị nghọta ndịna atọ. Ha gụnyere: 

 
1. Nghọta ndịna ụbụbọ (Conversation Implicature) 

2. Nghọta ndịna skala (Scalar Implicature) 
3. Nghọta ndịna usoro mmekọrịta (Conventional Implicature) 

 

Nghọta ndịna ụbụbọ 
i. N’ nghọta ndịna ụbụbọ, okwuu na-akpachapụ anya nye iwu ụbụbọ nke ga egosipụta 

ntinye nghọta nke a na-akọwapụtaghị na mmetụtara agụmagụ 
Ọmụma atụ: 

 

Ajụjụ: “Kedu ka i si hụ ọka mmụta ahụ bịara abịa?”.  
Azịza ya nwere ike bụrụ:  “Nke bụ ezi okwu bụ na ọ na-asụ sụprị sụpịrị”.  

 
Ọ bụrụ na okwuu choro ịgbaso iwu mmekọ ihe ọnụ ma ọ bụ iwu nrụkọta (cooperative principle) 

n’agbanyeghị na e nwere iwu dị mkpa (Maxim of relevance), nke a pụtara na ajụjụ a dị n’elu 

ga-enwerịrị mpụtara n’emetụghị agụmagụ . Nke nwere ike ịbụ n’ ihe ọka mmụta ahụ bịara abịa 
na-akụzi edoghị anya. 

ii. Mmasi okwuu bụ imejụpụta iwu abụọ na-agba onwe ha mgba site n’ileda otu iwu 

anya ma kpalite iwu nke ọzọ. 

Ọmụma atụ: 
Ajụjụ: “Kedu ebe Chioma nọ? 

Azịza: azịza ajụjụ a nwere ike bụrụ: “Chioma nwere ike ị nọ n’ime ụlọ mgbakọ ego ma ọ bụ 
n’ime ọfisi. 

 

N’ebe a, iwu nhanole (maxim of quantity) na iwu okwukwu ezi okwu (maxium of quality) nọ 
na ndọrọ ndọrọ. Okwu iwu nrụkọta agaghị achọ iwebata echiche mgbagwọ, n’otu aka ahụ, ọ 

gaghị achọ ịsị asị site n’inye azịza abụghị ezi okwu. Nke a na-eweta nghọta ndịna nke gosiri 
na okwuu enweghị ngosipụta  zuru oke maka ikwu kpọm kwem akụkụ ebe o kwenyere na a 

ga-ahụ ‘Chioma’. 

 
iii. Okwuu na akpalite iwu dị ka ebe mgbakwasị ụkwụ iji kọwaa okwu.  

Ọmụma atụ: 
Ajụjụ: ‘I mara ebe m nwere ike igote akpa agwa’?. 

Azịza: “E nwere ahịa na-azụ ugbua”. 
 

Azịza ajụjụ a nwere ike ịkpalite iwu dị mkpa nke pụtara na nghọta ndịna n’ ahịa na-azụ, ọzọ 

na e nwere ike inweta akpa agwa n’ahịa ahụ.  
 

 

Nghọta ndịna skala (Scalar Implicature) 

Grice (1975) kọwara na nghọta ndịna scalar bụ otu n’ime ụdị nghọta ndịna ụbụbo e nwere.  

Nghọta ndịna skala  na-arụtụ aka n’iji mkpụrụ okwu mmekọrịta pụrụ iche rụọ ọrụ na ahịrị 
okwu. Mkpụrụ okwu mmekọrịta a gụnyere: 

1. ha niile (all)  
2. ụfọdụ (some) n’ime 

Ọmụma atụ  

 ‘O tara ụfọdụ anụ’ 
Ahịrị okwu a nwere ike ịpụta n’okwuu ataghị anụ niile. Ahịrị okwu a dị n’elu nwekwara ike ị 

bụ ezi okwu na o bụrụ na okwuu tachara anụ nille. 
Nghọta mmekọrịta dị na mkpụrụ okwu a “ụfọdụ” na nghọta ndịna pụtara n’ahịrị okwu bụ na 

“ọ bụghị ha niile”. 

 
 

Nghọta Ndịna Usoro Mmekọrịta 
Nghọta ndịna usoro mmekọrịa nwere onwe ya n’ebe iwu nrụkọta ma ọ bụ mmekọrịta ihe ọnụ 

na iwu anọ ndị ọzọ. Okwu ọ bụla na-ebu usoro mmekọrịta nghọta ndịna ya. 

Ọmụma atụ 
“Uche bụ ogbenye ọnụ ntụ mana an̄ụrị na-egbu ya ka mmanya”.  

N’ime ahịrị okwu a, ogbenye ọnụ ntụ na an̄ụrị enweghị nkwekọrịta ọ bụla mana n’agbanyeghị 
nke a, Uche nwere obi an̄ụrị. Nkọwa ndịna usoro mmekọrịta mkpụrụ okwu a  na-egosipụta 

nghọta ndịna dị ka uche ndị iche. Ya bụ “Uche bụ ogbenye ọnụ ntụ na an̄ụrị na-egbu ya ka 

mmanya. Nke a nwere ike ịpụta n’ ‘an̄ụrị na-egbu Uche ka mmanya n’agbanyeghị na ọ bụ 
ogbanye ọnụ ntụ’.  

 

Nkọwa ụfọdụ ọmụma atụ Nghọta Ndịna e nwere n’Igbo 

E nwere ọtụtụ ọmụma atụ nghọta ndịna n’Igbo. Ha gunyere: 

Ahịrị okwu: Nwoke ahụ alaala. 
Nghọta nke mbụ: Nwoke ahụ alaala ụlọ ya. 

    Nghọta nke abụọ: Nwoke ahụ anwụọla.  
 

 Ahịrị okwu: Chika na-akpa agwa ka onye si Abakaliki. 

 Nghọta nke mbụ: Chika na-akpa agwa ka onye bi n’Abakaliki. 
 Nghọta nke abụọ: Chika na-akpa agwa ka ọ bụ onye Abakaliki. 

  
Ahịrị okwu: Chiọma na-agbara m ọsọ nke ukwuu. 

Nghọta nke mbụ: Chiọma maara agba ọsọ nke ukwuu.  

Nghọta nke abụọ: Chiọma na-eze m eze nke ukwuu. 
 

Ahịrị okwu:  M jụọ gị ajụjụ, I zaa n’isi. 
Nghọta nke mbụ: M jụọ gị ajụjụ, I kwee n’isi. 

Nghọta nke abụọ: M jụọ gị ajụjụ, isi ekoo gị. 

 
Ahịrị okwu:    Nsị a nyụrụ n’ama, onye ọ bụla tinye ya ọnụ. 

Nghọta nke mbụ: Onye ọ bụla tinye ọnụ na nsị a. 
Nghọta nke abụọ: Onye ọ bụla kwuo ihe ọ mara maka nsị a. 

Nghọta nke atọ: Onye ọ bụla kwue ihe ọ maara maka isi okwu a. 
 

Ahịrị okwu:  Anya adịghị Mazị Ike mma.  

Nghọta nke mbụ: Mazị Ike bụ onye ara. 
Nghọta nke abụọ:  Anya na-egbu Mazị Ike mma 

 
Ahịrị okwu: I pụta, i kochie ụzọ. 

Nghọta nke mbụ:  I pụta ikochite ọnụ ụzọ.  

Nghọta nke abụọ: I pụta isi azaa gị. 
 

Ahịrị okwu:  Nwa onye isi ahụ na-abịa. 
Nghọta nke mbụ: Nwa ahụ kpuru isi na-abịa.  

Nghọta nke abụọ: Nwa ahụ nne ya kpuru isi na-abịa. 

 
Ahịrị okwu:  Iru gị dị ka iru mma. 

Nghọta nke mbụ: Iru gị dị ka iru onye m maara.  
Nghọta nke abụọ:  Iru gị dị ka iru mma e ji esi nri. 

 

Ahịrị okwu: Ụwa na-achọ ikpu. 
Nghọta nke mbụ: Ụwa na-achọ imebi. 

Nghọta nke abụọ:  Ụwa na-achọ mmekọrịta nwoke na nwaanyị. 
 

Ahịrị okwu: Ebe a ka m na-anọ. 

Nghọta nke mbụ: Ebe a ka m na-anọkarị. 
Nghọta nke abụọ: Ebe a ka nna m na-anọ. 

 
Ahịrị okwu: Nwa atụrụ ahụ dabara na mmiri. 

Nghọta nke mbụ: Nwa atụrụ dabara na mmiri. 

Nghqta nke abụọ: Nne atụrụ dabara na mmiri. 
 

Ahịrị okwu: Aṅụrị gburu ya. 
Nghọta nke mbụ:  Obi aṅụrị gburu ya. 

Nghọta nke abụọ: Aṅụrị (mmadụ) gburu ya. 

 
Ahịrị okwu: Nwa onye ara ahu guburu ya. 

Nghọta nke mbụ: Nne ahu mụrụ onye ara gburu ya.  
Nghọta nke abụọ:  Nwa onye ara mụrụ gburu ya. 

 

Ahịrị okwu: Ọlụ ọma dị mma. 
Nghọta nke mbụ:  Ezigbo olu dị mma. 

Nghọta nke abụọ: Ọlụ ọma (aha mmadụ) dị mma. 
 

Ahịrị okwu: A hụrụ m mgbidi ụnyahụ. 

Nghọta nke mbụ: A hụrụ m mgbidi (ogige) ụnyahụ. 
Nghọta nke abụọ: A hụrụ m mgbidi (aha obodo) ụnyahụ. 

 
Ahịrị okwu: Ọnṅụ adịghị n’ije ahụ. 

Nghọta nke mbu: Obi anṅụrị adịghị n’ije ahụ. 

Nghọta nke abụọ: A kwadoghị ije ahụ  
 

Ụfọdụ nghọta ndịna uchenso 
Ahịrị okwu: Ọ bụrụ na ichuo mmiri.  Akara ya bụ ‘S’ 

Aga m egotere gị akpa. Akara ya bụ ‘N’ 
 S/N 

 Nke a pụtara na Ọ bụrụ na ị chuo mmiri, a ga m egotere gị akpa. 

 
Ahịrị okwu: Ọ bụrụ na ị gụọ akwụkwọ. Akara ya bụ ‘K’ 

I ga-agafe n’ule. Akara ya bụ ‘N’ ,   
K/N 

Ọ bụrụ na ị gụọ akwụkwọ, ị ga-agafe n’ule. 

 
 Ahịrị okwu: Onye gbaa bọlụ. Akara ya bụ ‘A’  

Ọ rachaa oroma. Akara bụ ‘S’,  
A/S, Onye gbaa bọlụ, ọ rachaa oroma. 

 

Nchịkọta 
Na nchọcha isi okwu a bụ nghọta ndịna, o doro anya n’ihe dị na be oke dịkwa be ọgịnị. N’etu 

nghọta ndịna si dị na asụsụ Bekee ka ̣ dị n’asụsụ Igbo. Ihe ọmụma atụ e nyere site na 4.2.1 rue 
na 4.2.17 gosiri na e nwere nghọta ndịna na ha niile. Ọmụma atụ nke 4.3.1 rue na nke 4.3.3 

gosiri na asụsụ Igbo nwere nghọta ndịna uchenso etu e si nwee ya na asụsụ Bekee. 

 
Nkọwa ụfọdụ mkpụrụ okwu dị oke mkpa na nchọcha 

Implicature    –  Nghọta ndịna 
Logic     –  Uchenso 

Proposition    –  Ntụgharị uche 

Convention    –  Nzuko, Ogbakọ usoro kaesieme 
Conversation    –  Ụbụbọ 

Conventional    –  Usoro mmekọrịta 
Conventional Implicature  –  Nghọta Ndịna usoro mmekọrịta  

Conversational Implicature  –  Nghọta ndịna ụbụbọ 

Pragmatics    –  Amụmamụ asụsụ ndịnọrụ 
Semantics    –  Amụmamụ echiche 

Syntax     –  Usorookwu  
Co-operative Principle  –  Iwu nrụkọta/mmekọrịta ihe ọnụ 

 

 
Maxim    –  Iwu 

Maxim of Manner   –  Iwu ndomanya 
Maxim of Quality   –  Okwukwu ezi okwu 

Maxim of Quantity   – Iwu nhanole 

Maxim of Relation   –  Iwu ndabara 
Literary    –  Atụtụ mmetụtara agụmagụ 

Theory    – Atụtụ 

